
sþ. 178. Tillaga til þingsályktunar [130. mál]
um endurskoðun á gjaldskrá Landssímans.

Flm.: Steingrímur Hermannsson, Ásgeir Bjarnason, Matthías Bjarnason,
Helgi F. Seljan, Halldór Blöndal, Axel Jónsson,

Björn Fr. Björnsson, Ragnar Arnalds.

Alþingi ályktar að fela ríkisstjórninni að láta endurskoða gjaldskrá Lands-
símans þannig, að mismunur á gjaldi eftir fjarlægð verði minnkaður verulega og
fyrir símtöl innan hvers svæðis verði kraf'izt eins gjalds og sé það hið sama innan
allra svæða landsins.

Greinargerð.

Með útbreiðslu it sjálfvirku símakerfi hefur landinu verið skipt í 9 svæði. Hefur
hvert svæði hlotið sérstakt svæðisnúmer. frá 91 til 99. Fyrir símtöl innan hinna
9 svæða gilda hins vegar mismunandi gjaldskrár.

A Reykjavíkursvæðinu geta símnotendur hringt í öll númer í Reykjavík, Kópa-
vogi, Garðahreppi, Bessastaðahreppi og Hafnarfirði á einu og lægsta gjaldi. Munu
það vera nálægt 40000 númer. Auk þess eru á þessu svæði flestar opinberar stofnanir
og fyrirtæki, sem allur þorri landsmanna þarf að leita til.

Innan annarra svæða gildir allt önnur regla. Þar er gjald mjög breytilegt innan
eins og sama svæðis. Víða getur símnotandi aðeins hringt í fáeina tugi númera á
lægsta gjaldi, en verður víðast að greiða hærra gjald, þegar er hann hringir í
næstu sveit.

Ört hækkandi gjald með fjarlægð veldur einnig íbúum dreifbýlisins miklum út-
gjöldum. Þeir þurfa að sjálfsögðu ekki síður að leita símleiðis til opinberra stofnana
og fyrirtækja í Reykjavík en íbúar þess svæðis. Hins vegar er ljóst, að fyrir hina
fyrrnefndu er slíkt langtum kostnaðarmeira en fyrir íbúa Reykjavíkursvæðisins.

Af því, sem hér hefur verið rakið, má ljóst vera, að landsmenn búa við afar
mikinn ójöfnuð sem símnotendur. Markmiðið með þessari þingsályktunartillögu er
að lagfæra þennan ójöfnuð að nokkru leyti. Er lagt til, að fjarlægðamismunun verði
minnkuð verulega og innan sérhvers svæðis verði látið gilda eitt gjald fyrir símtöl
um svæðið allt án tillits til fjarlægðar. Sömuleiðis er lögð á það áherzla, að gjald
þetta verði hið sama fyrir öll svæðin.


